МОНГОЛ УЛСЫН ИХ ХУРЛЫН 2017 ОНЫ ХАВРЫН ЭЭЛЖИТ ЧУУЛГАНЫ  

7 ДУГААР САРЫН 06-НЫ ӨДӨР НИЙГМИЙН БОДЛОГО, БОЛОВСРОЛ, 

СОЁЛ, ШИНЖЛЭХ УХААНЫ БАЙНГЫН ХОРООНЫ 

ХУРАЛДААНЫ ТОВЬЁГ
	№
	Баримтын агуулга
	Хуудас

	1.
	Хуралдааны товч тэмдэглэл:  
	2-3

	2.
	Хуралдааны дэлгэрэнгүй тэмдэглэл:

1. Биеийн тамир, спортын тухай хуулийн шинэчилсэн найруулгын төсөлтэй холбогдуулан боловсруулсан Эрүүл мэндийн даатгалын тухай хуульд нэмэлт оруулах тухай хуулийн төсөл /анхны  хэлэлцүүлэг/
2.Багшийн хөгжлийн тухай хуулийн төсөл /төслийн үзэл баримтлалыг хэлэлцэх эсэх үргэлжлэл/


	             4

5-9


Монгол Улсын Их Хурлын 2017 оны хаврын ээлжит чуулганы Нийгмийн бодлого, боловсрол, соёл, шинжлэх ухааны байнгын хорооны 7 дугаар сарын 06-ны өдөр /Пүрэв гараг/-ийн хуралдааны гар тэмдэглэл

Улсын Их Хурлын гишүүн Д.Сарангэрэл ирц, хэлэлцэх асуудлыг танилцуулж, хуралдааныг даргалав.

Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр 09 цаг 42 минутад Төрийн ордны “В” танхимд эхлэв. 

Чөлөөтэй: Ё.Баатарбилэг, Г.Мөнхцэцэг, Н.Номтойбаяр, С.Чинзориг, Л.Энх-Амгалан;

Тасалсан: О.Баасанхүү, С.Жавхлан, Я.Санжмятав, С.Эрдэнэ.

Нэг. Биеийн тамир, спортын тухай хуулийн шинэчилсэн найруулгын төсөлтэй холбогдуулан боловсруулсан Эрүүл мэндийн даатгалын тухай хуульд нэмэлт оруулах тухай хуулийн төсөл / анхны  хэлэлцүүлэг/

Хэлэлцэж буй асуудалтай холбогдуулан Боловсрол, соёл, шинжлэх ухаан, спортын сайд Г.Чулуунбаатар оролцов.

Хуралдаанд Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн байв.


Д.Сарангэрэл: - Улсын Их Хурлын гишүүн Б.Саранчимэгийн гаргасан, Биеийн тамир, спортын тухай хуулийн шинэчилсэн найруулгын төслийн эцсийн хэлэлцүүлгийг явуулах үед боловсруулсан Эрүүл мэндийн даатгалын тухай хуульд нэмэлт оруулах хуулийн төслийг анхны хэлэлцүүлгээр нь батлах горимын саналыг дэмжье гэсэн санал хураалт явуулъя. 

Зөвшөөрсөн

  9
           Татгалзсан

  1
           Бүгд


10
           90.0 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Б.Саранчимэг Улсын Их Хурлын чуулганы нэгдсэн хуралдаанд танилцуулахаар тогтов. 

Уг асуудлыг 09 цаг 44 минутад  хэлэлцэж дуусав.


Хоёр. Багшийн хөгжлийн тухай хуулийн төсөл /Улсын Их Хурлын гишүүн Н.Учрал, Ж.Энхбаяр нарын 2017.06.15-ны өдөр өргөн мэдүүлсэн, төслийн үзэл баримтлалыг хэлэлцэх эсэх/

Хэлэлцэж буй асуудалтай холбогдуулан Боловсрол, соёл, шинжлэх ухаан, спортын сайд Г.Чулуунбаатар, мөн яамны Сургуулийн өмнөх боловсролын хэлтсийн дарга Ж.Мягмар, Дээд боловсролын хэлтсийн дарга Т.Амаржаргалан, Суурь, бүрэн дунд боловсролын хэлтсийн дарга С.Болормаа нар оролцов.

Хуралдаанд Нийгмийн бодлого, боловсрол, соёл, шинжлэх ухааны байнгын хорооны ажлын албаны ахлах зөвлөх Л.Лхагвасүрэн, зөвлөх Г.Баяртуяа нар байлцав.

Улсын Их Хурал дахь Ардчилсан намын бүлгийн 5 хоногийн завсарлага дууссан талаар бүлгийн дэд дарга, Улсын Их Хурлын гишүүн Б.Пүрэвдорж мэдэгдэж үг хэлэв.


Ажлын хэсгийн ахлагч, Улсын Их Хурлын гишүүн Н.Учрал санал хэлэв. 

Д.Сарангэрэл: - Багшийн хөгжлийн тухай хуулийн төслийн үзэл баримтлал болон хамт өргөн мэдүүлсэн Боловсролын тухай хуульд өөрчлөлт оруулах тухай хуулийн төслийг нэгдсэн хуралдаанаар хэлэлцүүлэхийг дэмжье гэсэн санал хураалт явуулъя. 

Зөвшөөрсөн

  9
           Татгалзсан

  1
           Бүгд


10
           90.0 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Ц.Цогзолмаа Улсын Их Хурлын чуулганы нэгдсэн хуралдаанд танилцуулахаар тогтов. 
Хуралдаан 18 минут үргэлжилж, 19 гишүүнээс 10 гишүүн ирж, 52.6 хувийн ирцтэйгээр 10 цаг 00 минутад өндөрлөв.

Тэмдэглэлтэй танилцсан:


НИЙГМИЙН БОДЛОГО, БОЛОВСРОЛ,


СОЁЛ, ШИНЖЛЭХ УХААНЫ БАЙНГЫН


ХОРООНЫ ДАРГА





Л.ЭНХ-АМГАЛАН
 
Тэмдэглэл хөтөлсөн: 


ПРОТОКОЛЫН АЛБАНЫ                                            

ШИНЖЭЭЧ






М.НОМИНДУЛАМ
МОНГОЛ УЛСЫН ИХ ХУРЛЫН 2017 ОНЫ ХАВРЫН ЭЭЛЖИТ ЧУУЛГАНЫ

НИЙГМИЙН БОДЛОГО, БОЛОВСРОЛ, СОЁЛ, ШИНЖЛЭХ УХААНЫ 

БАЙНГЫН ХОРООНЫ 7 ДУГААР САРЫН 06-НЫ ӨДРИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Д.Сарангэрэл: - Ирвэл зохих 19 гишүүнээс 10 гишүүн ирж, ирц 52.6 хувьтай болсон учраас өнөөдрийн Нийгмийн бодлого, боловсрол, соёл, шинжлэх ухааны байнгын хорооны ээлжит хурал эхэлж байна. Өнөөдөр хоёр асуудал хэлэлцэнэ. 

1.Биеийн тамир, спортын тухай хуулийн шинэчилсэн найруулгын төслийн эцсийн хэлэлцүүлгийг явуулах үед боловсруулсан Эрүүл мэндийн даатгалын тухай хуульд нэмэлт оруулах тухай хуулийн төслийн анхны хэлэлцүүлгийг явуулна. 


2.Багшийн хөгжлийн тухай хуулийн төслийн үзэл баримтлал болон хамт өргөн мэдүүлсэн Боловсролын тухай хуульд өөрчлөлт оруулах тухай хуулийн төслийг хэлэлцэх эсэх тухай асуудал үргэлжилнэ. 


Хэлэлцэх асуудалтай холбогдуулан өөр саналтай гишүүн байна уу? Алга байна. Хэлэлцэх асуудалдаа оръё. 
Нэг. Биеийн тамир, спортын тухай хуулийн шинэчилсэн найруулгын төсөлтэй холбогдуулан боловсруулсан Эрүүл мэндийн даатгалын тухай хуульд нэмэлт оруулах тухай хуулийн төсөл / анхны  хэлэлцүүлэг/

Биеийн тамир, спортын тухай хуулийн шинэчилсэн найруулгын төслийн эцсийн хэлэлцүүлгийг явуулах үед боловсруулсан Эрүүл мэндийн даатгалын тухай хуульд нэмэлт оруулах тухай хуулийн төслийн анхны хэлэлцүүлгийг явуулна. 

Төсөлтэй холбогдуулан асуулт асуух гишүүн байна уу? Алга байна. Анхны хэлэлцүүлгээр нь батлах горимын санал гарч байгаа юм байна. Үүнтэй холбогдуулан үг хэлэх гишүүн байна уу? Саранчимэг гишүүн, ажлын хэсгийн ахлагчийн микрофоныг өгье.

Б.Саранчимэг: - Та бүхэнд өглөөний мэнд хүргэе. Тэгэхээр Эрүүл мэндийн даатгалын тухай хуульд нэмэлт оруулах хуулийн төслийг анхны хэлэлцүүлгээр нь батлуулах горимын санал гаргаж байна.  

Д.Сарангэрэл: - Саранчимэг гишүүний гаргасан саналтай холбогдуулан санал хураалт явуулъя. Дагалдаж орж ирсэн хуулийг анхны хэлэлцүүлгээр нь батлах горимын саналаар санал хураая. 

Эхний асуудлаа бид нар хэлэлцэж дууслаа. Байнгын хорооны танилцуулга унших гишүүнээр Улсын Их Хурлын гишүүн Саранчимэгийг томилъё. Саяын хэлэлцэх эсэх асуудал 90 хувиар батлагдаж байна. 


Дараагийн асуудалдаа оръё.

Багшийн хөгжлийн тухай хуулийн төсөл болон хамт өргөн мэдүүлсэн Боловсролын тухай тухай хуульд өөрчлөлт оруулах тухай хуулийн төслийн хэлэлцэх эсэх асуудал үргэлжилнэ. 

Хоёр. Багшийн хөгжлийн тухай хуулийн төсөл /Улсын Их Хурлын гишүүн Н.Учрал, Ж.Энхбаяр нарын 2017.06.15-ны өдөр өргөн мэдүүлсэн, төслийн үзэл баримтлалыг хэлэлцэх эсэх/
Ажлын хэсэг ирсэн байна.

Боловсрол, соёл, шинжлэх ухааны сайд Чулуунбаатар, ажлын хэсгийг оруулъя манай Байнгын хороо. Ажлын хэсгийг танилцуулъя мөн яамны Сургуулийн өмнөх боловсролын хэлтсийн дарга Мягмар, яамны Дээд боловсролын хэлтсийн дарга Амаржаргалан, яамны Суурь бүрэн дунд хэлтсийн дарга Болормаа нар өнөөдрийн хуралдаанд ажлын хэсгийн бүрэлдэхүүнд орж байна. 

Багшийн хөгжлийн хуультай холбогдуулан Ардчилсан намын бүлэг ажлын таваас илүүгүй өдрийн хугацаатай завсарлага авсан байгаа. Завсарлага дууссан эсэх талаар Улсын Их Хурлын гишүүн, Ардчилсан намын бүлгийн дэд дарга Пүрэвдорж үгээ хэлнэ. Пүрэвдорж гишүүн.

Б.Пүрэвдорж: - Улсын Их Хурлын чуулганы дэгийн тухай хуулийн дагуу өргөн барьсан хуулийн төсөл түүний үзэл баримтлалтай холбоотой материалыг Их Хурлын гишүүнд 3 хоногийн өмнө өгөх ёстой. Харамсалтай нь энэ дэгийн дагуу яваагүй, материал ирээгүй. Дэгийн дагуу завсарлага авч материалыг үзлээ. Үзэхэд Багшийн хөгжлийн тухай хууль багшийн  хөгжлийн гэсэн сайхан нэртэй боловч шинэ зүйл энэ  хуульд огт бараг ороогүй байна. 

Хоёрдугаарт, боловсролынхоо үндсэн хуулийн чадамжийг нь муутгасан ийм хууль болж хувирсан байна.  Хоёрдугаарт нь, бид нар олон жил боловсролын талаар авч хэрэгжүүлсэн арга хэмжээний хүрээнд багш нартай холбоотой нийгмийн асуудлыг шийдвэрлэхтэй холбоотой нэлээн олон асуудлуудыг бид нар шийдвэрлэж чадсан. Гэтэл энэ хууль дээр тэр заалтуудыг муутгасан шийдвэр шийдлүүдийг гаргасан байна. Тэгэхээр Боловсролын тухай хууль дээр энэ хууль ерөнхийдөө тунхгийн шинжтэй, тэгж болно ингэж болно гэсэн болохоос биш яг тэгнэ ингэнэ гэсэн заалт цөөхөн байна. Дээрээс нь Төсвийн тухай хуулийн дагуу энэ нийтдээ 17 ширхэг төсөвтэй холбоотой заалт байна. Энэ төсвийн тухай хуулиар бол төсвийн тухай хуулийн 3.4-т төсвийн асуудлын зөвхөн Төсвийн тухай хуулиар зохицуулна. Салбарын хуулиар үүнийг зохицуулахгүй гээд энэ хуулийг зөрчиж байна. 

Хоёрдугаарт, багштай холбоотой хэд хэдэн нийгмийн асуудлуудыг нь бууруулсан байна. өөрөөр хэлбэл, сургуулийн захирал, хичээлийн эрхлэгч, багш нар дотуур байрны багш нар бол бүгдээрээ багш нар байдаг. Гэтэл тэр багш хүмүүсийн таван жилд нэг удаа 6 сарын цалинтай тэнцэх тэтгэмжийг нь байхгүй болгосон. Нийтдээ 700 сургуулийн 7000 гаруй багшийн нийгмийн асуудлыг дордуулсан. 1200 сургуулийн 3600 буюу нийтдээ 11000 орчим багшийн нийгмийн асуудлыг дордуулсан хууль болсон байна. Тийм учраас энэ хуулийг ерөөсөө хэлэлцэхийг нь бид нар эсэргүүцэж байгаа. Хэрвээ хэлэлцлээ гэхэд тодорхой хэмжээний энэ хууль дээр тодорхой заалтуудыг оруулсан яг тэр төрөөс авах арга хэмжээг тодорхой хэлсэн ийм хууль болгохгүй бол ерөөсөө багшийн хөгжлийн төвөөс өөр сайн зүйл энэ хуульд алга байна. 

Ёс зүйн хороо байгуулна гэж байна, Ёс зүйн хороо нь хэн нэгэн сургуулийн захирал намын томилолтоор очдог нууцгүй болчихсон. Тэр сургуулийн захирал нь хичээлийн эрхлэгч нар нь нийлж байгаад тэр үзэл бодол санаа нийлэхгүй, зан араншин нийлэхгүй тэр хүмүүсээ хуучны ногоон малгайтнуудын арга барилаар донгоддог, авч хэлэлцдэг, асуудлыг нь хоёрын хооронд матаасаар шийддэг, жишээ нь эцэг эхчүүд болон сурагчдад таалагдахгүй байна гэдэг жижиг сажиг үндэслэлээр тэр багшийг ажлаас нь чөлөөлөх хүртэл арга хэмжээ авахаар шийдвэрлэсэн нь коммунизмыг эргэн санагалзсан ийм заалт болсон байна. Тийм учраас үүнийг дэмжихгүй байгаа гэдгээ хэлье. Дээрээс нь багшийг дэмждэг боловсролын зээлийн сангаас хөнгөлөлттэй нөхцөлөөр зээл олгодог байсныг нь орон нутгийн удирдлага руу явуулсан. Ховд аймгийн Дарви сум сүүлийн 5 жилд нэг ч удаа багшид зориулж сургалтын төлбөр төлж байгаагүй. Тийм учраас энэ заалт огтхон ч явахгүй гэдэг нь эндээс харагдаж байгаа. Тийм учраас боловсролын сайд энэ хуулийг тодорхой хэмжээгээр хэлэлцүүлгийн явцад илүү сайжруулах, багшийнхаа нийгмийн асуудлыг шийдвэрлэх талаар илүү сайн заалтуудыг оруулах, хуучин хүрсэн тэр нийгмийн асуудлыг шийдвэрлэдэг хүрсэн нөхцөлөөсөө буцааж буулгахгүй байх тэр арга хэмжээг энэ хуульд тусгахгүй бол энэ хууль бол хөгжлийн нэртэй боловч хөгжлийг саатуулсан хууль болсон байна шүү. Тийм учраас үүн дээрээ нэгдүгээрт.

Хоёрдугаарт, энэ хуулийн үзэл баримтлал дээр ерөөсөө багшийн нийгмийн асуудлыг нь дордуулж байгаа энэ асуудлаар ямарваа нэгэн материал огт байхгүй байгаа, өөрөөр хэлбэл энэ багш нарын.
Д.Сарангэрэл: - Үг нэг мөр 5 минутаар өгсөн байгаа, гэхдээ үгээ гүйцэд хэлэх ёстой. Завсарлага дууссан эсэх, үгүй бол завсарлагаа үргэлжлүүлэх, эсвэл дэгтэй холбогдуулан ямар саналтай байгаагаа та хэлэх ёстой юм. Пүрэвдорж гишүүний микрофоныг өгье. 

Б.Пүрэвдорж: - Хуулийн дагуу 1 удаа сунгах эрхтэй Байнгын хорооны дарга бол ер нь бид нар үүнийг хэлэлцье гэсэн саналтай байна. өөрөөр хэлбэл, бид нар хэлэлцээд тодорхой хэмжээгээр багшийн хөгжилтэй холбоотой энэ өөрсдийнхөө Ардчилсан намын бүлгээс гаргаж байгаа саналуудыг нэгтгээд явсан нь илүү үр дүнтэй юм байна гэж харж байгаа юм. Хэлэлцүүлгийн явцад саяын тэр нийгмийн асуудлыг дордуулсан тэр асуудлуудыг буцааж сайжруулах тэр арга хэмжээг Ардын намын бүлэг дээрээс нь хуулийн төсөл санаачлагч бас үүн дээр анхаарна байх гэж найдаж байна.

Д.Сарангэрэл: - Завсарлага дууссан гэдгийг Пүрэвдорж Ардчилсан намын бүлгийн дэд дарга албан ёсоор хэллээ. өнөөдөр бид нар Багшийн хөгжлийн тухай хуулийн төслөө үргэлжлүүлэн хэлэлцүүлнэ. 

Байнгын хорооны өмнөх хэлэлцүүлгээр асуулт хариулт явагдаж гишүүд үг хэлсэн байгаа. Одоо санал хураалт явагдана. Гэхдээ саяын Пүрэвдорж гишүүний хэлсэн үгтэй холбогдуулан ажлын хэсгийн ахлагч, хууль санаачлагч тайлбар хэлэх боломжтой. Учрал гишүүний микрофоныг өгье.

Н.Учрал: - Багшийн хөгжлийн тухай хууль бол багшийн өөрсдийнх нь нийгмийн хэрэгцээ шаардлагаас үндэслэж бий болсон ийм шинэ хууль гарах хэлэлцэх эсэхийг нь шийдэх гэж байгаа. Энэ нь юу вэ гэхээр өнгөрсөн хугацаанд яг энэ багшийн хуульд орох санал санаачилгуудыг нийтдээ 10000 гаруй багшаар 3 жилийн хугацаанд, энэ бүх саналыг хуульд тусгаж өгсөн. Нийгмийн асуудлыг дордуулсан зүйл байхгүй. Буруу ойлголт байх шиг байна. 43.1.7-г хассан гээд яриад байгаа юм. Тэр бол зөвхөн боловсролын хуульд байгаа хөдөө орон нутагт байгаа багш нар 5 жил тутамд 6 сарын цалинтай тэнцэх хэмжээний цалингаа авдгийг Улаанбаатар хотод байгаа багш  нар 4 сарын цалинтай тэнцэх хэмжээний тэтгэмж авдгийг нэмэгдүүлж өгч байгаа юм. Боловсролын хуулиас аваад, тэгэхгүй бол Боловсролын хууль дээр ерөөсөө 43.1.7 чинь яг зөвхөн хөдөө орон нутагт байх юм бол 6 сарын цалинтай тэнцэх хэмжээний мөнгөн олговор олгоно гэдэг ийм заалт яваад байгаа юм. Гэтэл Улаанбаатар хотод ачаалал өндөр байгаа. 

Гэхдээ хөдөө орон нутагт багш нарыг аваачиж ажиллуулах сонирхол байгаа учраас 6 сар гээд хотод бас ажиллаж байгаа багш нар нь ачаалал өндөртэй учраас анги бүрдүүлэлт өндөртэй учраас 4 сарын цалинтай тэнцэх хэмжээний олговор олгоно гэж байгаа юм. 
Хоёрдугаарт бол Ёс зүйн хорооны асуудал байгаа юм. Ёс зүйн хорооны асуудал энэ хуульд мэргэжлийн сургалтын үйлдвэрлэлийн төвийн Ёс зүйн хороо бол Хөдөлмөр, нийгмийн хамгааллын асуудал эрхэлсэн төрийн захиргааны төв байгууллагын дэргэд, багш нарын Ёс зүйн хороо бол боловсролын асуудал эрхэлсэн төрийн захиргааны төв байгууллагынхаа дэргэд  тэгээд ингээд чиглэл чиглэлд нь ёс зүйн хороонуудыг нь байгуулаад сургуулиудад нь Ёс зүйн зөвлөлийг байгуулж байгаа юм. Тэгэхгүй бол одоо Нийслэлийн боловсролын газрын дэргэд Ёс зүйн хороо байгаад байгаа. Тэгэхээр нэг ёсондоо багш нар гомдол гаргалаа Нийслэлийн боловсролын газар руу шууд очдог, давдаг. Тэгээд сургууль нь зохих шатны түвшиндээ ямар хариуцлага хүлээлгэх юм бэ, хамт олны дунд яаж үнэлэгдэж байгаа юм бэ гэдгийг нь тодорхой хэмжээнд Ёс зүйн зөвлөл сургууль дээрээ үнэлээд дүгнэлтээ гаргаад дээд шатныхаа Ёс зүйн хороонд уламжилдаг. Тэгээд Ёс зүйн хороо тодорхой дүгнэлт гаргаад тэр нь Хөдөлмөрийнхөө хуулиар сахилгын шийтгэл ногдуулах ч юм уу, тэр хууль тогтоомжоороо зохицуулагдаад явна. Түүнээс биш Ёс зүйн хороо шууд өөрсдөө ажлаас халах юу байхгүй шүү дээ. Ёс зүйн хороо дүгнэлтээ гаргана. Гэхдээ энэ хуулийн  хамгийн давуу тал бол хамт олныхоо дунд ямар нэр хүндтэй байгаа юм бэ гэдгийг сургуулийнхаа Ёс зүйн зөвлөлөөр хэлэлцээд дээшээ явуулдгаараа онцлогтой. 
Хоёрдугаарт, манай улсад энэ Багшийн хөгжлийн хууль гэж анх авч үзсэн. Сая хэлэлцүүлгийн явцад Багшийн хөгжлийн тухай хуулийн төслийн танилцуулгыг багш нартай хийгээд явж байхад яг сургуулийн байгууллагад ажиллаж байгаа туслах ажилтнууд, номын санчид, энгийн ажилтнууд энд хамрагдахыг хүсэж байгаа гэдэг зүйлийг ярьж байгаа. Бид нар үүнийг хэлэлцүүлгийн түвшинд ярилцаад явж болно. Ажилчидтайгаа нийлэхээр бол дунд сургуулийн багш нар бараг 47000-д хүрч байгаа гэсэн үг. Зөвхөн багш нар нь 28000-тай байгаа. Цэцэрлэгт 25639 багш ажиллаж байна. Зүгээр яг нийтдээ багш ажилчид цэцэрлэгийн туслах ажилтнуудыг нийлүүлээд үзэх юм бол 70000 гаруй хүн энэ хуульд хамрагдах болоод байгаа юм. Тэгэхээр төсөв мөнгөнийхөө хувьд ч гэсэн дахиад эргэж харах шаардлагууд үүснэ. 
Гуравдугаар асуудал бол Пүрэвдорж гишүүний Ардчилсан намын бүлгээс ярьж байгаа зүйл бол багшийн хөгжлийн төв гэж байгаа юм. Ерөөсөө багшийн  хөгжлийн төв гэдэг зүйлийг та бүхэн сонссон болохоос биш яг үнэндээ ямар ч сургууль дээр очоод үзэхэд багш хөгжлийн төв ажиллаж байгаа юм байхгүй гэдгийг Монголын олон мянган багш нар мэдэж байгаа. Тэгээд багш хөгжлийн төв гэдэг байгууллага төсөв мөнгө хуваарилдаггүй, өнөөдөр багшийн хөгжлийн асуудал буюу сургалтын хэрэглэгдэхүүн материал ав гэж сургуулийн захирлын төсөвт нэг хувь ч төсөв байхгүй. Тийм учраас багш нар давтан сургалтад хамрагдах, ном сурах бичгээ хэвлүүлэх, эсвэл цахим мэдээ мэдээллээр хангагдах боломж байхгүй болчихсон. Дээрээс нь багшийн мэргэжил дээшлүүлэх институт гэдэг байгууллага өөрөө үндсэн үүргээ биелүүлээд сургуулиуд дээр байгуулагдах багш хөгжлийн төвүүдийг мэдээллийн сангаар бүрдүүлдэг, хангадаг. Моду сургалтуудыг сайдаараа батлуулаад 6 сар тутамд шинэчилж байдаг. Тэгээд..

Д.Сарангэрэл: - Байхгүй дэгээрээ, асуулт хариулт явчихсан шүү дээ. Одоо энэ чинь хэлэлцэх эсэх асуудал. Тэгэхээр ажлын хэсгийн ахлагч нэг зүйл анхаарахад өчигдөр Нийгмийн бодлогын байнгын хорооны хурал дээр Пүрэвдорж гишүүн Багшийн хөгжлийн хуультай холбогдуулан асуудал тавьж байгаа. Энэ хуульд гялтайх нэг зүйл нь зөвхөн багшийн хөгжлийн асуудал байна. Бусдаар Монголын 11000 багшийн нийгмийн байдлыг дордуулсан ийм хуулийн төсөл боллоо гэдэг ийм мэдээллийг олон нийтэд өгч байгаа. Би Засгийн газрын мөрийн хөтөлбөрт бол багш эмч нарын нийгмийн асуудлыг нэмэгдүүлэх сайжруулах ийм хөтөлбөртэй. Тэгвэл иймэрхүү дордуулж байна гэдэг ийм асуудлыг яриад байгаа учраас нэгдүгээрт хэлэх ёстой. 

Хоёрдугаарт сая хэллээ шүү дээ, төсөвтэй холбоотой 17 заалт энэ хуулийн төсөлд байгаа. Энэ салбарын хуулиар зохицуулагдахгүй, төсвийн хуулиар зохицуулагдах ёстой гэдэг хоёр талд тодорхой асуудал тавиад байна шүү дээ. Сая би энэ ажлын албанд минутаа зөвөөр нь 4 минутаар хийчихсэн байгаа, өөрт чинь нэмэгдэл нэг минут өгөх боломж байна. Тийм болохоор саяын асуултад тайлбар өгөөч. Учрал гишүүний микрофон өгье.

Н.Учрал: - Багшийн хөгжлийн форум зохион байгуулагдсан. 12000 багш гарын үсэг зурж энэ хуулийг дэмжиж байгаа. Өнөөдөр энэ хуульд багшийн хөгжлийн асуудлыг багш ажлын байран дээр хөгжих боломжийг ажлын гүйцэтгэлд суурилсан цалингийн урамшууллын системийг энэ хуулиар хуульчилж өгч байгаа юм. Таван жил ажиллаж мэргэжлийн зэрэг ахиж байгаа системийг нэлээн уян хатан болгож байгаа. Багш мэргэжлээр мэргэжилтэн бэлтгэдэг сургууль төгсөж байгаа бол шууд багшлах эрхтэй болж байгаа. Дээрээс нь багш мэргэжлээр суралцаж байгаа оюутны дадлагыг бага ангийн туслах багшаар ажиллуулан хийлгэж, ирцийн цагт тооцдог кредит цагт нь тэнцүүлдэг байх, багшийн нэр хүндийг хуулиар хамгаалах, эрүүл мэндэд нь анхаарал хандуулах гээд асуудлууд бол бүгд тусаад өгчихсөн энэ Багшийн хөгжлийн хуулиар, төсөвтэй холбоотой 17 заалт гээд байгаа юм. Үүн дээр энэ хууль намрын чуулганаар анхны хэлэлцүүлгээр хийгдэнэ. Энэ үеэр төсвийн хууль дээр, дээрээс нь боловсролын багш хууль орж ирнэ. Төрийн албаны хууль дээр багш эмчийн нийгмийн асуудлыг өнөөдөр Засгийн газрын үйл ажиллагааны хөтөлбөрт удаан жилийн нэмэгдэл 6 сарын цалингийн нөхөн олговрын асуудлыг Төрийн албаны хуульд хуульчилж өгч байгаа. Тэгэхээр багшийн нийгмийн асуудал онцгой сайжирна гэдгийг анхаараад улс төржүүлэхгүй энэ хуулийг дэмжээсэй гэж бодож байна. 

Д.Сарангэрэл: - Дэгийн дагуу Багшийн хөгжлийн тухай хуулийн төслийн үзэл баримтлал болон хамт өргөн мэдүүлсэн Боловсролын тухай хуульд өөрчлөлт оруулах тухай хуулийн төслийг нэгдсэн хуралдаанаар хэлэлцүүлэхийг дэмжье гэсэн томьёоллоор санал хураалт явуулъя. 

Хуралдаанд оролцсон нийт гишүүдийн 90 хувийн саналаар Багшийн хөгжлийн тухай хуулийн төслийг Улсын Их Хурлын чуулганы нэгдсэн хуралдаанаар хэлэлцүүлэх нь зүйтэй гэж үзлээ. 

Санал, дүгнэлтийг унших гишүүнээр Улсын Их Хурлын гишүүн Учрал, Цогзолмаа гишүүнийг томилж байна. Хуралдаан өндөрлөлөө. Баярлалаа. 
Дууны бичлэгээс буулгасан:

ПРОТОКОЛЫН АЛБАНЫ

